
Jemaat-jemaat Allah Al Maséhi
Sabat 17/11/26/120

Teman-teman sekalian,

Jabatan kependetaan telah menimbulkan satu masalah tindakan tertentu dengan saya. Nampaknya banyak dari Jemaat-jemaat Tuhan dengan siapa kami telah berhubung mempunyai klausa pengecualian intelektual dalam pertimbangan mereka. Mereka berbuat begitu agar mereka dapat dikecualikan dari tindakan positif dan yang telah ditentukan dalam mencapai  kesimpulan-kesimpulan positif. Sebaik saja mereka mencapai pemahaman mereka tidak terdorong untuk bertindak sesuai dengan keputusan pertimbangan atau pemahaman mereka. Dalam kata lain, sebaik saja mereka sedar bahawa sesuatu hal itu adalah benar dari segi alkitab, mereka mempunyai jalan untuk mengesampingkan sebarang tindakan positif berdasarkan pemahaman tersebut.

Kita lazim diberi saranan ini. Bulan-bulan Baru disebutkan dalam Alkitab dan mereka adalah sebahagian dari Kalendar Tuhan. Namun begitu, ianya agak sukar dipelihara dalam banyak bidang pekerjaan. Mereka yang telah benar-benar memahami hal ini, iaitu mereka yang memang berusaha untuk mempelajari hal itu, telah membuat kesimpulan-kesimpulan berikut:

1. Ya, Alkitab mengatakan bahawa mereka (Bulan Baru atau Sabat) harus dipelihara.

2. Ya, Alkitab mengatakan bahawa Kristus akan menuntut untuk mereka dipelihara bersama dengan Hari-hari Raya dalam sistem Milenium itu dan ia akan dikuatkuasakan.

3. Pemulihan Segala Sesuatu akan terjadi sebelum kedatangan Kristus.

4. Alkitab mengatakan bahawa Tuhan akan mengutus Elia untuk memulihkan Segala Sesuatu dalam Zaman Akhir. 

Orang-orang yang membuat pengajian-pengajian ini semua mencapai takat di mana mereka mengaku bahawa Elia akan diutus untuk memulihkan segala sesuatu sebelum kedatangan Kristus (Matius 17:11), dan mereka bersetuju, dan malahan jemaat-jemaat keseluruhannya telah bersetuju, bahawa ini akan meliputi pemeliharaan Bulan Baru sebagai Sabat.

Jadi sebaik saja Elia “yang akan datang” ini muncul, kita semua akan mula memelihara Bulan-bulan Baru di samping perintah-perintah lain yang sekarang ini tidak diikuti oleh kesemua Jemaat-jemaat Tuhan.

Mereka mempertimbangkan bahawa mereka tidak perlu melakukannya sekarang kerana semuanya akan dilakukan oleh Elia serta-merta sebelum kedatangan Mesias. Ramai dari golongan orang yang sama ini percaya dan mengajar bahawa Herbert Armstrong adalah Elia dan bahawa dia telah memulihkan segala sesuatu dan, oleh kerana dia tidak memelihara Bulan-bulan Baru, maka Bulan-bulan Baru tidak perlu dipelihara. Pertimbangan sebegitu adalah palsu. Kita telahpun memeriksa sebab-sebab utama kenapa Herbert Armstrong tidak mungkin adalah Elia dan sebab-sebab ini telah diterbitkan dalam karya Elia? (No. 233). Armstrong gagal menyempurnakan tugas-tugas yang dituntut dari sesiapa yang mendakwa memainkan peranan tersebut. Malah, sekalipun dia ada kesamaan dalam hal ini, dia terbukti seorang nabi palsu dalam Jemaat. Dia juga telah memperkenalkan Kalendar Hillel kepada Jemaat dan merosakkan kalendar sejatinya kerana dia tidak memahami sejarah Jemaat Tuhan. Pertikaian atas kalendar serta sebab kenapa dia dibuang dari keanggotaan Jemaat Tuhan (Hari Ketujuh) (COG (SD)) sebenarnya disentuh dalam karya-karya berhubung Kalendar yang diterbitkan oleh Jemaat Tuhan Bersatu (UCG) dan dikomen dalam karya-karya kami yang mengandungi dokumen-dokumen tersebut (lihat karya-karya Komentar atas Pernyataan Doktrinal UCG mengenai Kalendar (No. 206) dan Komentar atas Karya Doktrinal UCG Patutkah Umat Kristian Memelihara Bulan Baru? (No. 124)). Ianya juga difahami bahawa ramai yang telah memiliki roh Elia dalam Jemaat sepanjang abad-abad yang lalu. Kristus mengenalpasti Yohanes Pembaptis sebagai salah seorang daripadanya.

Kebanyakan orang rasional menyedari kesilapan hujah Armstrong adalah Elia ini dan tidak ramai orang rasional yang mengetengahkan hipotesis itu hari ini namun ada orang yang masih memberi saranan begitu. Biasanya ia dianjurkan oleh kependetaan yang mendapatinya sesuai untuk membuat dakwaan-dakwaan sebegitu kerana mereka kemudiannya terlepas dari membuat sebarang hujah yang wajar dan rasional yang berdasarkan fakta Alkitab. Organisasi seperti PCG dan sedikit sebanyak Jemaat Tuhan “Hidup” (LCG) dengan mudah mendakwa bahawa dia sama ada adalah Elia ataupun seorang nabi pengasas Jemaat. Mereka kemudiannya berhujah bahawa sesiapa yang tidak mengakui hakikat ini bukanlah dari iman sebenar dan dengan itu mereka tidak perlu lagi membuat sebarang hujah rasional untuk mempertahankan posisi mereka itu. Posisi sebegini bukanlah sesuatu yang baru. Ianya menuntut satu hak kuasa yang tidak dimiliki Armstrong serta WCG, dan merupakan ketidakjujuran intelektual yang sejenis dengan hujah berhubung sifat tidak boleh berbuat salah pada kepausan. Pertimbangan palsu sebegitu tidak pernah diterima oleh Jemaat Tuhan selama abad-abad yang sudah, jadi mengapakah ia diaplikasikan kepada salah seorang umatnya sendiri yang telahpun dibuktikan silap begitu banyak kali?

Bagaimanapun, itu bukanlah isu sebenarnya dalam kesilapan pemikiran Jemaat-jemaat Tuhan dan kegagalan mereka untuk bertindak sesuai dengan Hukum-hukum Tuhan sebagaimana digambarkan dalam Alkitab.

Masalah sebenarnya dengan pemikiran sebegini dilihat dari hujah berikut.

1. Perjanjian Baru jelas bahawa Jemaat dibina atas para rasul dan nabi.

2. Roh Elia disampaikan kepada para rasul dan nabi Jemaat dalam Roh Kudus seperti mana ia telah disampaikan kepada Yohanes Pembaptis.

3. Oleh itu, roh Elia telah hadir dalam Jemaat selama ia wujud di mana para rasul dan nabi telah berbicara dalam Roh Kudus dan telah memelihara Perintah-perintah Tuhan selama berabad lamanya.

Kecacatan jelas pertimbangan ini terlihat dari hak kuasa yang diberikan kepada Jemaat, yang menimbulkan pertanyaan ini: Mengapa umat Tuhan berdiam begitu saja menunggu seorang nabi muncul dan memulihkan “segala sesuatu” jika sekarang ini kita memiliki tanggungjawab yang sama secara keseluruhan oleh kerana kita telah dibina “atas” nabi-nabi? Ini bermakna bahawa Jemaat mempunyai tanggungjawab yang sama, dan harus bertindak sebagai “nabi berkumpulan” dalam pemulihan Perintah-perintah Tuhan sebelum kedatangan Kristus.

Hujah yang sama dapat dikemukakan bagi Sabat-sabat dan Hari-hari Suci serta Hari-hari Raya. Secara logiknya ia tidak terbatas kepada Bulan Baru saja.

Malah, sebabnya kenapa Jemaat telah dianiaya dengan begitu konsisten sekali selama ini adalah kerana ia telah bertindak sebagai kumpulan penjaga doktrin-doktrin iman yang telah disampaikan, dan sistem dunia telah cuba menghapuskannya kerana hakikat ini.

Sabat-sabat, Bulan Baru dan Perayaan-perayaan Tuhan telah dipelihara berabad lamanya sejak Jemaat bermula dan kita memang sedia tahu bahawa para Pemelihara Sabat di Transylvania telahpun memelihara hari-hari ini sebelum dan sewaktu Pemulihan itu. Golongan Protestan di Eropah sama-sama kejam dan telah menganiaya Jemaat sama seperti kalau bukan lebih dari sistem Roman Katolik sebelum mereka.

Perhatikan karya Peranan Hukum Keempat di dalam Jemaat-jemaat Tuhan Pemelihara Sabat dalam Sejarah (No. 170) untuk doktrin-doktrin serta butir-butirnya. Lihat juga Socinianisme, Arianisme dan Unitarianisme (No. 185) untuk perbezaan-perbezaan berhubung doktrin mereka mengenai Kudrat Tuhan. Lain-lain karya berkaitan adalah Doktrin-doktrin Asal Kepercayaan Kristian (No. 88) dan Distribusi Umum Jemaat Pemelihara Sabat (No. 122).

Aspek satu lagi berkenaan pertimbangan yang tidak masuk akal ini adalah hujah yang mengatakan bahawa Jemaat telah menyimpang namun disebabkan ia adalah Jemaat Tuhan maka Tuhan akan bertindak mengutus seseorang untuk memperbaiki keadaan. Apa yang biasanya mereka maksudkan apabila berkata sedemikian adalah bahawa mereka ingin keadaan dipulihkan kepada satu bentuk tingkahlaku, kelakuan atau doktrin yang mereka dapati bersesuaian sebelum kemerosotan yang berlaku dari titik pada mana mereka lebih kurang tidak sedar akan adanya sebarang kesilapan atau masalah. Kadangkala dan biasanya jarang sekali reaksi itu menjadi pencetus kepada perubahan dan pemahaman yang baru. Kita ada beberapa yang telah dipanggil kepada perubahan dan pemahaman baru serta membuktikan segala sesuatu dalam proses itu. Kita semua harus mengambil peluang akan cabaran-cabaran yang Tuhan tujukan kepada kita dalam jalan itu.

Setiap anggota Jemaat mempunyai tanggungjawab untuk bertindak selaras dengan arahan-arahan Alkitab dan tidak boleh dikecualikan hanya kerana ada anggota lain, tidak kira apa sekalipun kedudukan mereka dalam Jemaat, yang memberitahu mereka bahawa mereka tidak perlu mematuhi suatu arahan Alkitab. Kata anggota datang dari konsep tubuh yang mempunyai berlainan anggota. Jemaat mempunyai anggota-anggota berbeza tetapi ia satu tubuh. Tubuh yang satu ini mematuhi Hukum-hukum Tuhan serta arahan yang diberikan kepadanya oleh Kristus melalui Roh Kudus. Anggota-anggota ini adalah umat pilihan yang memelihara Perintah-perintah Tuhan serta Kesaksian atau Iman Yesus Kristus (Wahyu 12:17; 14:12).

Jemaat telah diberikan arahan-arahan oleh para rasul dan nabi. Jemaat adalah seumpama bulan di mana ia mengambang dan mengecil dalam pemahamannya, lazimnya disebabkan oleh ada atau tiadanya ketekunan para pemimpin serta gurunya. Konsep era-era Jemaat datangnya dari idea yang sama bahawa pemahaman berbeza-beza mengikut ruang dan waktu berpadanan dengan ketekunan kumpulan jemaat yang wujud pada masa itu dan yang memiliki kaki dian pemahaman atau terang Tuhan. Era-era jemaat Sardis dan Laodikia disingkirkan selaku jemaat-jemaat dari tubuh Kristus oleh kerana mereka sama ada matii atau suam-suam kuku hinggakan mereka dimuntah keluar dari mulut Tuhan dan Kristus. Mereka berdua wujud pada zaman akhir dan era Laodikia merupakan era terakhir. Jika ini hakikatnya dan kita berada dalam zaman akhir, maka tidakkah wajar untuk mempertimbangkan bahawa era-era itu wujud sekarang ini dan mereka disingkir kerana mereka sama ada mati atau begitu lalai dari segi rohani hinggakan mereka terpaksa dibuang? Bukankah begitu juga,  sesiapa yang tidak menghiraukan firman Tuhan serta Pemulihan Iman itu dengan penuh ketekunan adalah salah seorang dari anggota-anggota yang mati atau sedang mati dan perlu disingkirkan?

Maka seumpama siang yang mengikuti malam, hujah-hujah yang dikemukakan oleh anggota-anggota yang disenaraikan di atas benar-benar adalah anggota Sardis dan Laodikia yang disingkirkan, dan bahawa mereka perlu bertaubat untuk terus tinggal dan tidak disingkir.

Jika kamu memahami sesuatu dan tidak melakukannya, kamu dipertanggungjawabkan atas pengetahuan itu serta tiadanya tindakan itu.

Seseorang mungkin bertanya: Mengapa saya harus lakukan apa yang Tuhan katakan? Ini adalah pertanyaan yang sangat serius ketika masyarakat merosot begitu cepat sekali hinggakan ianya sukar untuk menjejaki kemerosotan itu. Setiap hari ada saja kerosakan lanjut kepada nilai-nilai yang kita telah cuba terapkan sebagai satu masyarakat selama abad-abad yang sudah. Lazimnya ia dianjurkan sebagai kemajuan dalam pemahaman. Baik menjadi buruk, dan yang buruk menjadi baik.

Standard-standard kita hari ini dalam Jemaat diukur berbanding standard yang kian menurun dalam masyarakat. Jurangnya semakin bertambah sekalipun kita tidak maju dalam perjalanan kita dalam Iman ini. Abraham telah dipanggil Tuhan pada usia sembilan puluh sembilan tahun, dan diperintahkan keluar dari dunia serta berjalan menurut jalan-jalanNya dan menjadi “sempurna”.

Jadi kenapakah saya harus berbeza? Kenapakah kita harus berlainan berbanding masyarakat? Jawapannya adalah bahawa kita tidak boleh melakukan dua perkara dan mengikut dua tuan. Seperti mana Abraham dipanggil, begitu jugalah kita dipanggil.

Bagaimanakah umat kita mencapai pemahaman? Apakah standard-standard yang wajib kita ikuti?

Salah satu pusaka terbesar yang boleh diberikan suatu masyarakat dan satu keluarga kepada anak-anak mereka adalah sifat menghormati dan struktur keluarga yang sah dan bermoral yang diperturunkan dari generasi ke generasi. Nuh telah dipilih kerana tulen dalam keturunannya. Orang ramai akan memerhatikan generasi kita pada zaman akhir sebagai yang paling berpandangan dekat. Kita telah berjaya menguasai teknologi dan pada masa yang sama kita telah memecahkan struktur keluarga dan kehilangan warisan kita sendiri.

Apa hal dengannya? Siapa yang peduli jika masyarakat berubah dan keluarga tidak lagi wujud sebagaimana kita mengenalinya?

Telahpun dibuktikan masa demi masa bahawa tiada masyarakat yang menyangkal keluarga yang mampu terus kekal. Keturunan Abraham yang telah menyangkal ikatan serta isu-isu keluarga, semuanya telah binasa. Contoh terbaiknya adalah orang-orang Sparta. Josephus memberitahu kita bahawa mereka adalah keturunan Keturah iaitu gundik yang kemudiannya menjadi isteri Abraham. Bagaimanapun, dia tidak mengekalkan bukti tepat yang diakui membuktikan hal itu. Ingatlah bahawa terdapat keluarga-keluarga yang telah kehilangan silsilah keturunan mereka selang waktu berlalu dan tidak dapat membuktikan bahagian mereka dalam aturan sosial itu. Kini dengan DNA, kita telah mampu mengekalkan keturunan umat kita dan seperti yang Tuhan katakan, tidak sebutir pun gandum yang akan hilang. Bagaimanapun, kita mempunyai kewajipan untuk bertindak sebagai satu keluarga dan sebagai suatu aturan bermoral dan kita dihakimi menurut hakikat ini.

Dengan cara yang sama, kita dipanggil ke dalam iman ini dan kita mempunyai kewajipan yang lebih tinggi untuk mengekalkan iman kita serta Hukum-hukum Tuhan dan bertindak menurut perintah-perintah tersebut. Jika kita percaya bahawa sesuatu akan diasaskan oleh Kristus dalam sistem Milenium itu dan kita tahu bahawa hal-hal yang sama telah dilakukan oleh Kristus serta para rasul dalam penurutan kepada Hukum-hukum Tuhan sewaktu pengasasan Jemaat dan hal-hal yang sama telah dilakukan semasa zaman Bait Suci, maka kita mempunyai kewajipan untuk melakukan hal-hal ini sekarang.

Saya tidak senang hati dengan para pengikut sistem Armstrong yang mengajar doktrin palsu dan membuat pernyataan-pernyataan palsu untuk membenarkan kenapa mereka melakukan hal-hal yang tidak betul sekarang ini. Beberapa cabang sampingan dalam Jemaat-jemaat Tuhan sedang menganjurkan bahawa penangguhan-penangguhan itu telahpun beroperasi semasa zaman Bait Suci. Ini adalah dusta semata-mata seperti yang jelas diketahui sesiapa yang mempunyai pengetahuan asas sistem itu. Mereka yang membuat pernyataan itu berbuat demikian dengan sikap sinis terhadap fakta-faktanya. Mereka berbuat begitu demi membenarkan penurutan mereka kepada satu sistem palsu yang terbentuk dari tradisi-tradisi Yahudi sesudah zaman Bait Suci untuk apa Kristus telahpun mengutuk mereka kerana cuba memasukkannya walaupun ketika Bait Suci masih ada. Mereka menipu umat dan umat menyukainya begitu. Dengan cara itu mereka memikirkan mereka diizinkan tidak berbuat sebarang tindakan.

Kita wajib menurut Tuhan dan mengikut kebenaran itu tidak kira betapa menyusahkan hal itu. Tuhan sedang menguji kita dan melihat betapa taatnya kita kepada arahan-arahanNya.

Waktu itu akan tiba apabila kita semua akan dikenakan ujian-ujian terakhir dan kita semua akan diukur sepenuhnya. Kita telahpun membincangkan konsep mengukur Bait Suci (lihat karya Mengukur Bait Suci (No. 137)).

Kami telah menerima sepucuk surat tidak lama dahulu yang mengaku bahawa kami mempunyai iman seperti mana ia mula-mula disampaikan, dan sebagaimana ditetapkan dalam Alkitab, adalah betul. Namun begitu, orang yang telah menulis surat itu menambah bahawa ini adalah jalan yang terlalu sukar. Mereka memilih keluar.

Ya, ianya memang sukar dalam keadaan agnostik sepenuhnya yang dipadankan dengan satu kalendar pagan, untuk mengikut Hukum-hukum Tuhan serta kalendar Tuhan. Bagaimanapun, kita wajib mencuba dan Tuhan mengatakan bahawa bebanNya tidaklah berat. Kita mungkin tidak dapat memerintah masyarakat ini sekarang namun kita memangpun tidak dipanggil untuk berbuat demikian. Kita dipanggil untuk menunjukkan bahawa kita sesuai memerintah di bawah Kristus dalam zaman yang akan datang itu.

Oleh itu kita diadili mengikut betapa baiknya usaha kita dan betapa setianya persembahan kita dalam keadaan sukar sekarang. Sesiapapun dapat melakukan yang baik ketika waktu yang baik. Sesiapapun dapat bermurah hati ketika makmur. Ianya lebih senang untuk bermoral ketika tidak ada pencubaan. Jika semua orang pergi ke gereja, sama ada dalam bangunan atau acara pelayanan di rumah, pada hari Sabat dan bukannya hari Minggu dan memelihara Bulan-bulan Baru sebagai Hari-hari Suci bulanan dan bukannya hari-hari korban manusia seperti yang dilakukan USA di bawah satu alasan atau yang lain, maka ujian apakah itu?

Tuhan akan mengutus Elia kepada kita untuk membalikkan hati bapa-bapa kepada anak-anak mereka dan mereka selanjutnya dapat memelihara umat kita juga di bawah Tuhan. Apabila suatu bangsa melupai Tuhannya serta Hukum-hukumNya, dan melupai keluarga-keluarganya, maka jalan bangsa ini akan gagal.

Ianya bergantung kepada kita yang telah dibaptiskan dalam iman itu untuk mentaati Tuhan serta memelihara perintah-perintahNya.

Melalui teladan kita, iman ini diajar kepada semua manusia dan umat pilihan dipanggil. Sistem-sistem palsu yang telah memasuki Jemaat, seperti sangkakala-sangkakala yang rosak, hanya membunyikan nota-nota aneh dan tidak tentu dalam panggilan kepada iman itu. Kita semua diadili oleh fakta itu serta reaksi-reaksi kita kepada kebenaran. Melalui Roh Kudus kita memahami kebenaran itu. Roh Kudus adalah Roh kebenaran dan memimpin kita untuk bertindak. Janganlah takut menjadi bersendirian atau difitnah atau dibenci, kerana mereka juga telah melakukan itu kepada Kristus dan rasul-rasul dan nabi-nabi sebelum kita.

Kasihilah sesama sendiri dan peliharalah iman itu.

Wade Cox

Koordinator Umum

